
Dá leat dutnje guhte buozat  
Myelomatose nammasaš borasdávddas,

dieđut dávdda sivaid, dovdomearkkaid ja  
buoridanvugiid birra

Dábálaš plásmaseallat buvttadit vuosteávdnasiid mat suodjalit min sierranas vuolšešlájaid 
vuostá. Go plásmaseallat bahánit, de mii daid gohčodit myelomseallan. Dat lassánit ađđamii, 
vuollástit dábálaš varraseallaid ja čuhcet dákteriggái. Go dávda lea easkka árra ovdánanbajis, 
de buohcci dávjá ii dovdda maidege, ja dalle lea vejolaš dávdda fuomášit duššefal varrais­
kosiin. Eai leat gárvves vástádusat jearaldahkii makkár dávdamearkkat ihtet buohccái, go 
muhtun buohccit ožžot viehka unnán dávdamearkkaid ja nuppit fas eanet dávdamearkkaid. 
Dehálaš lea diehtit ahte dávdamearkkaide sáhttet leat áibbas eará sivat go myelomatose.

Myelomatose deaivida hárve olbmuide geat eai leat vel deavdán 40 jagi. Bealli dain olbmuin 
geat ožžot myelomatose, leat badjel 70 jagi boarrásat. Juohke jagi dát dávda ihtá sullii 500 
olbmui. 

Eahpedábálaš vilges varraseallat Myelomatose seallat

M-komponeanta

Vilges varraseallat Plásmaseallat

Vuostegena (antigena) Dábálaš vuosteávdnasat

DNA vahát

Dáktevahát 

Myelomatose

Dearvvas ađa

Myelomatose

Myelomatose (ađaborasdávda), lea dábáleamos varraborasdávda Norggas. 
Dávda álgá olbmos jos dihtolágan joavku su áđaseallain, namalassii  
nugohcoduvvon plásmaseallat, mat leat dehálaččat su immunavuogá­
dahkii, lassánišgohtet máđoheamet.

Dávdamearkkat ja nuppástusat
Myelomatose nammasaš dávdii gullevaš dávdamearkkat sáhttet leat:

•	 Varraváili (Anemiija): Go rukses varraseallaid lohku lea menddo unni olbmo varas, de 
dadjet ahte sus lea anemiija, ja dat sáhttá čuožžilit go borasdávdda seallat hehttejit ođđa 
dearvvas rukses varraseallaid šaddamis dannego ieža váldet daid saji ađđamis.

•	 Váibasat (Fatigue): Dábálaš sivva váibasiidda sáhttá leat anemiija, muhto earáge sivat 
sáhttet leat, namalassii ieš dávda, dan dikšu dahje sihke dávda ja dan dikšu. Eatnašat dain 
olbmuin geain lea myelomatose, sáhttet goas nu maŋŋá gillát váibasiid. 

•	 Bákčasat mat dovdojit dannego juoga čuohcá dákteriggái, leat dábáleamos dávdameark­
kat dan olbmos geas lea myelomatose. Bákčasat čuožžilit go borasdávdda seallat bissán­
keahttá lassánit dávttiide ja ađđamiidda. Dan geažil olbmo dákterikki dávttit sáhttet 
ráigánit ja vaháguvvat dihto sajiid, ja muđui širvot vel dávttit (osteoporose, dákteširvodat), 
ja dalle bahána olbmui dáktedoddjoma várra. Dáktebákčasat sáhttet deaividit juohkelá­
gan dávttiide, muhto dávjjimusat bákčasat čuhcet čielgái ja ráddái dahje erttetdávt­
tiide. Bahámus bákčasat leat dábálaš go olmmoš lihkada, eaige nu givssálaččat sutnje 
ihkku oađedettiinis. Jos borasdávda čuohčá čielgesmarpmiide, de dat smarpmit sáhttet 
deaddašuvvat oktii. Dalle buohccái sáhttá dáhpáhuvvat doddjojupmi maid gohčodit 
komprešuvdna-doddjojupmin. Iežas myelomatose dávdda eambbo ovdánan bajis 
buohcci sáhttá fuomášit ahte son lea otnon máŋggain senttiin dannego sus máŋga 
čielgesmarpmi leat guhkit áiggi vuollai deaddašuvvan oktii.

•	 Bákčasat, čoaŋkkasvuohta ja/dahje deahkkegeanohisvuohta sáhttet muhtumin 
vuolgit das go čielgesmarpmit deaddašuvvet oktii ja iežage dasto deddet čielgeađđama 
dahje čielgeađđamis surggiidan nearvva. Čoaŋkkasvuohta ja nállučuggestagaid dovdu 
sáhttet vuolgit nearvvaide dábálaš váikkuhusas (polynevropatiija).

•	 Maninvaháguvvan. Dakkár vahát dávjá ihtá buohccái geas lea myelomatose, vaikko 
álggos sus eai leat olus dávdadovdomearkkat earago vuoimmehisvuohta. Maninvahága 
fuomášit varraiskosa vuođul.

•	 Hyperkalsemiija: Sátni mearkkaša ahte olbmos lea menddo ollu kalsium varastis. Sivva 
dasa lea ahte olbmo dákteriggi doddjostaddá ja das luovvana kalsium varrii. Varra mas lea 
menddo ollu kalsium, váikkuha olbmui váibbasvuođa, obbondávdda ja maninvahága.

•	 Dakkár dávdamearkkat go deaddomassin, málttasvuohta, goiku, deahkkegeanohisvuohta 
ja miellamoivi sáhttet vuolgit mannemuččaid eahpedoaibmamis, hyperkalsemiijas (mii 
mearkkaša ahte olbmo varas lea menddo ollu kalsium) ja earáge eahpedássitvuođain mat 
mat sáhttet deaivat leat rupmašis.

•	 Feber ja vuolššit: Čuožžilit álkibut dain olbmuin geain lea myelomatose, go sis lea 
immunasuodjalus hedjonan. Erenoamážit bajit vuoiŋŋadagat ja geahppát áitojuvvon. 
Hedjonan immunasuodjalusa rumaš ádjána guhkibut vuostálastit vulššiid. 

Go olmmoš vuos lea ožžon diehtit ahte sus lea myelomatose, de dálkkodeapmái gullá 
dehálaš oassin váidudit dávdamearkkaid.

Iskkadeamit:
Iskkadeamit maiguin sáhttet gávnnahit leago olbmos myelomatose, čađahuvvojit 
dávjjimusat muhtun buohcceviesu poliklinihkas. Dalle doavttir kárte olbmo buohcuvuođa 
historjjá ja iská dárkilit su vara ja ađđamiid, ja čađaha sierranas røntgen-, CT- dahje 
MR-iskkademiid. 

Dakkár dávdamearkkat buohccis go deahkkegeahnohisvuohta ja nearvabákčasat maid 
doaktárat vihkot leat vuolgán áŧásman nearvvas, dahje go varas lea menddo ollu kalsium ja 
manemuččatge eai doaimma mo galggašedje, leat sivat manne čielggadeaddji iskkadeamit 
fertejit čađahuvvot erenoamáš farga.

Čuovvovaš iskosat ja iskkademiid lea vejolaš váldit atnui gávnnahan dihtii leago olbmos 
myelomatose:

•	 Varra- ja gužžaiskosat. Myelomatoseseallain dávjá suođđá vuosteávnnas, monoklonalaš 
immunoglobuliidna, maid gohčodit M-komponeantan. M-komponeantta mearit varas 
ja guččas leat maid geahčadit go árvvoštallet dávdda ja erenoamážit go áigumuš lea 
oaidnit man bures dálkkodeapmi veahkeha. Muhtun buohcciid myelomatoseseallain 
suđđet vuosteávdnasiin dušše oasážat. Dalle mii dadjat ahte buohccis lea geahppa­
viđjjat dávda. Duoid geahppaviđjjiid várás maid gávdnat varas, lea maid namma Bence 
Jones-proteiiidna.

•	 Dihtor-tomografiija (CT) iskkadeapmi. Dát lea váldoiskkadeapmi go dárbu lea 
árvvoštallat dákterikki. Suonjarmearri mii adnojuvvo, lea geahpeduvvon vai buohccái 
eai iđe unohis vahágat maŋŋa. Divššohas veallá beaŋkkas mii sirdá su govvideaddji 
iskkabohccái 30 sekundii. Dát oanehis áiggáš lea doarvái, go dan botta gerget iskat 
buohcci olbmo su oaivvi rájis gitta julggiid rádjai.  

•	 Røntgen: Vejolaš lea maid čađahit dábálaš røntgen-iskkadeami dákterikkis dahje dasa 
gullevaš osiin, muhto dakkár iskkadeapmi ii leat nu čielggas go CT-iskkadeapmi. 

•	 	Magnehtalaš skádjagovvideapmi (MR): MR váldojuvvo atnui erenoamážit go sáhka lea 
áŧásman nearvvas (dovdosuonas) dahje das ahte myelomatose ovdána eambbo buogun 
(plásmasytoman) dahje jos áigumuš lea iskat dákterikki olggobeallásaš rupmašgođđaga. 
MR ii dagat olbmui unohis suonjarvahágiid, muhto sáhttá vuorjat dan olbmo guhte ferte 
veallát jidnes iskkabohcis 20 minuvtta. 

•	 	PET-CT lea ođđa divššodanvuohki mii maid váldojuvvo atnui muhtun dilálašvuođain, lea 
maid čađahit dábálaš røntgen-iskkadeami dákterikkis dahje dasa gullevaš osiin, muhto 
dakkár iskkadeapmi ii leat nu čielggas go CT-iskkadeapmi. 

•	 	Dákteađa-aspirašuvdna ja biopsiija: Dát guokte iskkadanvuogi leat viehka sullalagaid, 
ja dávjá guktot oktan váldojuvvojit vuhtii dákteađđama iskkadepmái. Goappašiin iskkade­
miin atnet náluid, ja iskosiid vižžet dábálaččat spirralis, muhto mielgadávttisge sáhttá 
leat heivvolaš viežžat iskosiid. Liikki mii lea dakko gokko áigot čuggestit náluin, jámihit 
ovdagihtii. Go jámiheami váikkuhus nohká, de čuggestatsadji sáhttá leat veaháš hearki 
moadde beaivvi. Ađđama dasto isket mikroskohpain, ja vejolaš lea dalle njuolga dutkat 
borasdávdda seallaid. Deháleamos vuođđu dávdda árvvoštallamii, lea lohkat borasdávdda 
seallaid meari. Biopsiija (gođa-iskosiid) ferte patologa árvvoštallat, geas lea áššedovdi 
oahppa ja máhttá iskat sierranas rupmašosiid gođđagiid. Ađa-njođiid (aspiráhta) gis ferte 
varradávddaid áššedovdi iskat.

•	 	Borasdávdda seallaid cytogenehtalaš iskkadeapmi: Doaktárat isket maid leatgo 
kromosomat nuppástuvvan, ja dakkár iskkademi namma lea FISH-iskkadeapmi. 
Kromosomat leat olbmos unna ráhkadusat (struktuvrrat) seallaid siste maidda buot su 
árbeávdanasat (DNA) leat čohkkejuvvon. Dát iskkadeamit sáhttet ovdagihtii ilbmadit 
dieđuid dávdda birra, ja dat dieđut sáhttet leat ávkin gávnnahit ja mearridit makkár 
dálkkodanvejolašvuođat heivejit buoremusat.

Sivat myelomatose dávdii:
Eai leat álkis ja ollásit doallevaš dieđut das manne myelomatose čuožžila, muhto dás 
vulobealde namahuvvojit muhtun áššit mat guhtege sáhttet leat áittan. 

•	 Ahki: Myelomatose dávda lassán olbmuid agi mielde. Gaskamearálaš ahki dain olbmuin 
geat buohccajit lea 70 jagi. Sii geat buohccájit ovdal go leat deavdán 40 jagi, leat dušše  
2 % buohccán olbmuid oppalaš logus.

•	 	Sohkabealli: Myelomatose dávda deaivida dávjjibut almmáiolbmuide go nissonolbmuide.

•	 	Genehtalaš (sohkii gullevaš) bealit: Myelomatose dávdda buohcci olbmo vánhemiin, 
vieljain ja oappáin, lea dávjjit seamma dávda. Dattege ii lea dábálaš iskat dán dávdii 
buohccán olbmo lagamus olbmuid, go dakkár várra lea oppalohkái menddo unni.

•	 	Eallinvuohkái gullevaš sivat: Áitta oažžut myelomatose stuorru go olmmoš lea buoidi. 

•	 	Olbmo bargosaji čuohcimat: Muhtun dutkosat orrot čujuheamen dasa ahte olbmuide geat 
barget dihtolágan eanadoallo-, metálla- ja petroleum-doaimmain, lea stuorát áitta oažžut 
myelomatose.

•	 	Olbmo ovdalaš dálkkaslaš dilálašvuođat: MGUS (Eahpačielga monoklonála gammopatiija) 
lea buorrelunddot ovdadássi mii sáhttá nuppástuvvat myelomatose dávdan. Dain olbmuin 
geain lea MGUS, ožžot jahkásaččat 1-2 % myelomatose dávdda. 

Myelomatose dávdda áiddasteapmái eai leat matge erenoamáš doaibmabijuid earágo 
dakkár oppalaš ráva ahte olmmoš berre vuhtii váldit dearvvas borramušdoalu ja eallindábiid.

Divššodeapmi:
Stuorra ovdáneamit leat dáhpáhuvvan myelomatose dávdda divššodeapmái, ja dat 
ovdáneamit leat buoridan divššohasaid eallinvejolašvuođaid viehka ollu 1900-logu rájis. 
Dattege mii eat vel sáhte dávdda ollásit jávkadit, ja dál dat danne lea eambbo dego kronalaš 
(bissovaš) dávda. 

Divššodanvugiid ulbmilat leat earret eará:

•	 Jávkadit buot dávdamearkkaid mat gullet myelomatose dávdii.

•	 Áiddastit ja buoridit divššohasa orgánavahágiid viggamušain hálddašit dávddain.

•	 Bisuhit divššohasa dábálaš eallima buori dási.

•	 Váidudit bákčasiid.

Doaktáriin doai galgabeahtti soahpat das makkár divššodanplána galgá leat du várás. Go 
leahppi das soahpan, de lea vejolaš ahte oaččut ávžžuhusa searvat klinalaš (divššodeapmái 
gullevaš) dutkosiidda. 

Daid buohcci olbmuid divššodeapmi geain ahki jo lea sullii 70 jagi

Dábálaččat vuođđoseallasirdámušat (ađatransplantašuvdna) leat vuosttamuš divššodanvuo­
hki sin várás geain ahki lea jo sullii 70 jagi. Dát divššodeapmi lea máŋgga-oasat. Dasa gullá 
ovdadivššodeapmi mi lea badjel 4 mánu guhku, ja divššohasa iežas vuođđoseallaid čohkke­
jupmi. Dat vuođđoseallat rájaduvvojit dasto galmmihuvvon dilis. Váldodivššodeapmái váldet 
atnui seallamirkko (melfalan) ja divššohasa vuođđoseallaid sirdima sutnje ruovttoluotta. 
Oppalohkái dát divššodeapmi bistá sullii 6 mánu, ja dan dávjá čuovvu bisuheaddji dikšu.

Liigečuohcámušat maid seallamirkko dagaha divššohasaidde, rievddaldit olbmos olbmui. 
Dábálaš liigečuohcámušat leat vuollegis varra-árvvut, vejohisvuohta, infekšuvdna, 
málttasvuohta ja vuovssadeamit, vuoktamassu, hedjonan borranmiella, luhčadávda dahje 
obbondávda. Badjel 6 mánu sáhttet gollat divššodeami rájis ovdalgo divššohas dovdá ahte 
son lea ollásit buorránan, muhto dávjá ii mana nuge guhkes áigi.

Sivva dan divššodanvuohkái mas doaktárat vuos vižžet buohccis su vuođđoseallaid, maid 
galmmihit ja rájadit, ja dasto fas sirdet sutnje ruovttoluotta maŋŋágo sutnje leat lasihan 
seallamirkko, lea dat go seallamirkko stuorra mearis mealgadii duššada buot seallaid.  
Danne dán divššodanvuogi čuovvumuš muđuid livččii ahte ađaseallat livčče visot duššan jos 
vuođđoseallain eai livčče ovdagihtii váldán vára.

Dán divššodanvuogi namma lea Norggas HMAS (allamearat mirkkodivššodepmi masa leat 
doarjjan seilojuvvon vuođđoseallat). Dát divššodanvuohki ii galggaše malssiduvvot duoinna 
nuppiin vejolaš vuođđoseallasirdámušain, mas divššohassii sirdet earrása vuođđoseallaid. 
Dat gohčoduvvo allogena transplantašuvdnan. 

Daid buohcci olbmuid divššodeapmi geat leat sullii badjel 70 jagi

Dán-ahkásaš olbmuid várás lea earálágan divššodeapmi dannego HMAS (mii namahuvvui 
dás bajábealde) sáhttá dagahit dáidda divššohasaide menddo ollu liigečuohcámušaid mat 
sáhttet sidjiide dahkat bahá. Sin divššodeapmái gullet dábálaččat golmmalágan dálkasat 
mat galget doaibmat ovttas. Válljemassii leat máŋga divššodanmálle, ja mii málliid lea 
buoremus guđege divššohasa várás mearriduvvo árvvoštallamiid ja ságastallamiid vuođul. 
Dálkkasteapmi leat jogo tableahtat dahje nálludeapmi divššohasa liikái dahje varrasutnii.

Divššodeapmi go dávdda fas máhccá

Buot divššohasat fertejit atnit vuordagasas ahte sin buoriduvvon dávda sáhttá fas ihtit, ja 
dalle sii dárbbašit ođđa divššodeami. Dannego myelomatose dávda ohpit máhcá ja dálkasat 
dađistaga “nohket”, de lea dehálaš ahte fidnemassii leat máŋga sierranas dálkasa joatkevaš 
divššodeami várás. Odne leat fidnemassii 12-13 dálkasa, ja máŋga ođđa dálkasa leat 
válbmamin. 
 

Dálkasat mat čuhcet olbmo dákteráhkadussii:

Dávdda dábáleamos áiddasteaddji divššodeapmái gullet bisfosfonáhtat, mat leat dakkár 
dálkkasčoahkki masa gullet máŋga molssa-eavttot dálkasa. Bisfosfonáhtat áiddastit ja buori­
dit bahánemiid mat leat dáhpáhuvvan divššohasa dákteriggái. Dat geahpedit dáktebákča­
giid ja unnidit doddjojumiid vára. Dát dálkkas nálluduvvo guovtte jagi guhkkodahkii njuolga 
divššohasa varrasutnii juohke 4. vahku. Jos divššohasa manimuččaid doaibma lea bahás 
hedjonan, de berre su várás juoga eará dálkkas váldojuvvot atnu. Jos divššohasa myeloma­
tose dávda fas máhcá sutnje nu bahás ahte su lea dárbu oažžut erenoamáš divššodeami, de 
dávjjimusat fas váldojuvvojit atnui bisfosfonáhtat. 

Bisfosfosáhtaid liigečuohcámušat sulastahttet nuorvvodávdda dovddaldagide. Ođđa iskkus 
váldojuvvo varas gávnnahan dihtii mo manimuččat doibmet. Dakkár vahát gáibedávttis 
maid gohčodit osteonekrose, lea hárve, muhto sáhttá dattege leat bifosfanáhtaid bahás 
liigečuohcámuša. Don guhte buozat, berret dan muitalit iežat doaktárii jos don ovdal leaččat 
váivašuvvan alŋŋaidatguim dávdda dahje gáibevahága geažil. Doaktárat dange árvvoštallet 
dárbbašatgo bátnedoaktára geahčus fitnat ovdalgo sii álggahit divššu bisforfonáhtaiguin.  

Suonjardivššodeapmi:

Suonjardivššodeapmi lea dakkár buoridanvuohki masa gullet máŋga sierralágan alla 
energehtalaš (garrasit čuohcci) partihkkalat mat duššadit divššohasa borasdávdii gullevaš 
seallaid, ja lassin vel dearvvasge seallaid. Ovdalgo du divššu álggahit, de doaktárat plánejit 
gokko rupmašii du galget suonjardahttit, gallii, man guhkes baji ja man stuorra meriiguin. 
Suonjardivššodeami váldet atnui erenoamážit go áigumuš lea dikšut jogo plásmacytomaid 
(buogun šaddi myelomatose) dahje bákčasiid maidda ii leat eará váidudanvuohki. Dávjá 
lea suonjardivššodeami maŋŋá divššodeapmi tableahtaiguin. Suonjardivššodeami sáhttet 
dakkár liigečuohcámušat čuovvut go veajuhuvvan, gehppeslágan liikegivssážat, čoavje­
bákčasat ja lužohat. Eanaš liigečuohcámušat jávket dasttá maŋŋelaš divššodeami loahpa.

Kirurgiija:

Kirurgiijain (čuohpademiin) lea vejolaš divššodit dakkár dákteriggevahágiid go doddjoju­
miid, doddjonváraid ja čielgesmarpmiid oktii deaddašuvvamiid main jogo čielge-ađa dahje 
dovdosuonat mat surggiidit čielge-ađđamis šaddet bahkkašuvvamii.

Leago myelomatose divššodeapmi seammá go immunaterapiija:

Immunaterapiijii gullet dálkasat mat galget nanusmahttit olbmo rupmaša lunddolaš 
dávddavuostálasti vuoimmi. Dát dálkasat fámuiduhttet immunaseallaid vai dat sáhttet 
fallehit borasdávdda seallaid. Myelomatose várás atnet steroiddaid (dexamethason dahje 
prednison) mat leat hormonat mat leat rupmašis dábálaččat ja sáhttet lasihuvvon mearis 
goddit borasdávdda seallaid immunavuogádaga vuođul.

Gieskadaš áiggiid lea ođđa immunaterapiija (divššodeapmi) boahtán atnui. Dasa gullet 
vuosteávdnasat mat čatnasit CD38-molekylaide mat leat borasdávdda seallain gitta. Jáhkku 
odne lea ahte dát dálkasat gullet buoremus dálkasiid jovkui, ja nu dat leat šaddan dábálaččat 
myelomatose dávdda divššodeapmái. 
 

Leago myelomatose vástesaš divššodeapmi ulmmálaš vai deaivilis 
divššodeapmi:

Ođđa dálkasat leat buori muddui sihke ulmmálaččat (nugo steroiddat) ja deaivilat daid min 
dieđuid vuođul mat muitalit makkár molekylaide dálkasat čatnasit. Dattege bohtet ohpit 
oidnosii máŋga sierralágan čuohcámuša divššohasa rupmašii, vaikko dálkasat čatnasit 
duššefal ovtta dihto sadjái. Buot dálkasiin danne sáhttet leat máŋga sierralágan bohtosa ja 
liigečuohcámuša. 

Mo gieđahallat dávdamearkkaid ja liigečuohcámušaid 

Borasdávdda divššodeami ulbmila dehálaš oassi lea goahcat ja vel buoriditge dávdda, 
muhto lassin lea dehálaš váidudit divššohasa dávdamearkkaid ja dálkasiid liigečuohcá­
mušaid. Dán divššodeamis lea maid dehálaš buoridit buohcci eallindási ja doarjut su lagaš 
olbmuid.

Palliatiiva divššodeapmi sáhttá rievddaldit ollu dárbbuid mielde. Ságas sáhttet leat dálkasat, 
borramušdoallu ja juhkamušat, hárjehallamat, geahpádusvuogit ja hálešteamit.

Remišuvdna, refrakteara dávda

Dáid sániid soaittát gullat go leat divššodeamis.

Remišuvdna mearkkaša ahte du dávdii lea bures váikkuhan dat divššodeapmi mii lea 
čađahuvvon. Dan mii oaidnit das go du varas lea M-komponeanta geahppánišgoahtán.  
Dat čájeha ahte du rupmašis lea borasdávdda seallaid lohku unnumin.

Refrakteara dávda lea áibbas nuppelágan. Dat mearkkaša ahte dálkkasteapmi ii čuoze 
beaktilit dávdii. Dábálaš vásáhus lea ahte myelomatose dávda sáhttá leat refrakteara muhtun 
dálkasiidda mat vuosttamuš geardde váldojuvvojit atnui, ja dattege bures buorránišgoahtit 
eará dálkasat adnojuvvojit. Go don oaččut ovttat dálkasa guhkebuš áiggi, de dus dávda áiggi 
mielde rievdá refrakteara dávdan beroškeahttá das oaččutgo dan dálkasa čađat vai vuoruid 
mielde. Go dus lea refrakteara dávda, de du varas M-komponeanta jogo bissu ovttat dásis 
dahje lassána.

Jos dávda fas máhccá dutnje, de dasa lea namahus “relaps”, mii mearkkaša ahte dávda lea 
fas lassáneamen, vaikko das lea leamaš remišuvdna. Ahte dávda lea fas máhccan, gávnnahit 
go oidnet varraiskosis ahte M-komponeanta lea lassáneamen. Go dávdá fas máhccá 
divššohassii, de lea dáhpin vuordit veaháš ovdalgo fas álggahit divššodeami. Muhto goas nu 
fertejit álggahit ođđa divššodeami.

Dábálaš vásáhus myelomatose dávdda divššohasaide lea vásihit divššodeami, dasto 
remišuvnna ja dan ahte dávda sutnje ohpit máhccá. Su buozalmasa áiggi ii leat eahpedá­
bálaš ahte son ferte vásihit 10-12 dakkár vuoru. Dat sáhttá leat noađđin sutnje, ja danne 
geahpádus sáhtášii sutnje leat go beassá soapmásiin dáid áššiid birra sártnodit, jogo 
dearvvasvuođa bargiin dahje geainna nu. Soapmásiidda datge jeđđešii go besset sártnodit 
nuppiiguin geat leat seamma dilis go iežage.
Varraborasdávddaid searvvi olis dutnje guhte leat divššohas, lea vejolaš oažžut oktavuođa 
seammadávddat olbmui, namalassii dakkár olbmui guhte lea iešge vásihan seamma dávdda 
ja divššodemiid go donge. 

Páhkkajohtu 
Páhkkajohtu lea divššohasa várás válmmasin mearriduvvon áigomušplána. Dat čilge 
mo čađahit su dávdda čielggadeami, divššodeami, gulahallamiid dahje sártnodemiid 
eará divššohasaiguin ja lagaš fulkkiiguin, ja geaidda ovddasvástádusat gullet ja man 
guhkki guhtege badji berre leat. Páhkkajođu ulbmil lea ahte dan vuođul divššohasat 
galget vásihit bures lágiduvvon, dievaslaš ja diehtevassii addojuvvon doaimmaid almmá 
dárbbašmeanttun maŋidemiid haga čielggademiide, diagnostihkii, divššodeapmái ja 
dearvvasmahttimii. 

Jagi 2016 rájis lea ráhkaduvvon páhkkajohtu myelomatose dávdda diagnostihka ja 
divššodeami várás. Geahča www.helsedirektoratet.no mas oaččut eanet dieđuid 
páhkkajođu birra.
  

Myelomatose dávdda vástesaš páhkkajođu bajit	  
Dan rájis go buohcci dieđihuvvo dikšui gitta divššodeami álgui, ii galgga gollat guhkit áigi 
go 30 beaivvi. Skovvi dás vulobealde čájeha páhkkajođu bajiid. Bajiid guhkkodagat leat 
čujuhussan. Skovi bajit galget leat láidestussan.

Bajiid sisdoallu Badji bistá

Divššu mearrideami rájis gitta 
dassážiigo buohcci joavdá dikšui 
Čielggadeaddji ossodat

7 kaleandarbeaivvi

Vuosttamuš dikšui boahtima rájis gitta 
čielggadeami loahpaheapmái (mearrádus 
dahkkojuvvo)

20 kaleandarbeaivvi

Čielggadeami loahpa rájis divššodeami álgui Dálkkaslaš  
divššodeapmi

3 kaleandarbeaivvi

Divššu mearrideami rájis gitta divššodeami 
álggaheapmái

Dálkkaslaš  
divššodeapmi

30 kaleandarbeaivvi

Dán gihppaga sisdoalu vuođđun leat ee. dát gáldut:

1. 	Dearvvasvuođa direktoráhta. Jagi 2021 riikkalaš doaibmaplána mas leat njuolggadusat diagnostihka, 
divššodeami ja bahás varradávddaid birra,

2.	 Dearvvasvuođa direktoráhta. Jagi 2015 páhkkajohtu myelomatose dávdda várás.

3.	 Jagi 2019 stuorra medisiinnalaš diehtogirji.

Mii dáhpáhuvvá dutkansuorggis?
Dutkamis leat áŋgiris doaimmat jođus, main dutket ođđa dálkasiid mat šaddet váldojuvvot 
atnui Norggas maid. Myelomatose dávdda ođđa dutkansurggiide gullet nugohčoduvvon 
bispesifihkka vuosteávdnasat ja CAR T seallat. Dáin goappašagat leat immunaterapiijii 
gullevaš šlájat mat doaimmahit dan ahte T-seallat (rupmaša lunddolaš dávddaid falleheaddji 
seallat ) besset borasdávdda seallaid lusa ja goddet daid.
 
 
Klinalaš dutkamušat 

Ovdalgo doaktárat divššodišgohtet buohcci olbmo, de sii dávjá jerret háliidago buohcci 
searvat klinalaš dutkamušaide. Dain dutkamušain sii árvvoštallet 2 dálkkasčoahki 
vuostálagaid, ja nuppis dain leat áibbas ođđa dálkasat. Dávjjimusat sii vuorbájit das goappá 
čoahki galget váldit atnui divššodeapmái. Dát guokte vejolašvuođa mearkkašit dan ahte 
nubbi čoahkki siskkilda ođđa dálkasiid, ja nubbi fas ii. Mo jo geavaš vuorbádusa, de goit 
doaimmahit dutnje dohkálaš ja buori divššodeami. Jos searvvat klinalaš dutkamušaide, de 
dat mearkkaša ahte dutnje sáhttet ávkin dálkasat maid don muđuid it oččoše, muhto mat 
dávjjimusat dattege livčče dutnje ávkin. Berret diehtit ahte dákkár dutkamušaid čađahit vai 
gávnnahit ođđa dálkasiid ávkki.

Dattege dáhpáhuvvá nuge, ahte ođđa dálkasat doibmet heajubut go ledje doivon. 

Divššohasa muitalus

Son buohccái myelomatose 
borasdávdii jagi 2008  
– Odne eallá 
buori eallima!

Juohke guđat mánu Sigmund finai iskka­
demiin. Dássážii sutnje ledje leamaš buorit 
bohtosat, ja sus lei jáhkku ahte nu dat jotket 
leat boahtteáiggige.

Myelomatose dávdda mearkkat ledje 
čihkosis
Máŋggas sis geaidda deaivida myeloma­
tose dávda, váivašuvvet čielgebákčasiiguin 

Dan rájis go Sigmund Hansen (78 
jahkásaš) divššoduvvui autologa 
vuođđoseallasirdámušain jagi 
2008, son lea eallán buori eallima 
vaikko sus lea myelomatose 
dávda. Jeavddalaš iskkadeamit 
addet sutnje sihke oadjebasvuođa 
ja veaháš balu. – Iskkadeamit leat 
sutnje dego unna vuorbádusaš 
mas álo doaivu vuoitit.

ovdalgo vulget doaktára lusa, ja dalle ožžot diehtit ahte sis lea 
myelomatose dávda.

– Mus maid ledje čielgebákčasat, muhto dannego mus ledje 
leamaš čielgebákčasat máŋga jagi, de máŋga dávdamearkka báhce 
čihkosii. Jagi 2008 dálvvi mielde čielgebákčasat dattege bahánedje 
nu ollu ahte čuhce oađđimii. Lassin fámohuvven dađistaga, illá 
nagadin vázzit viesu birra, ja deadduge unnui mus, ja mun fitnen 
dávjá doaktára luhtte. Gávnnahuvvui ahte mus lei sohkardávda 2, ja 
nu bázii čihkosii ahte mus ledje myelomatose dávdda mearkkat.

Sigmund ii buorránan dattege, ja go finai doaktára luhtte 
miessemánus seammá jagi, de válde su dakkaviđe buohcceviesu 
divššodeapmái. Doaktárat vihko ahte dás lei su hárrái sáhka mye­
lomatose dávddas. Buohcceviesus duođaštuvvui ađa-iskosiin ahte 
riekta lei maid ledje vihkon.

Ballu jorgaluvvui doaivvan
Sigmund gillái stuorra bákčasiid dallego doaktárat gávnnahedje mii su váivvidii. Morfiidna 
mii váidudii sus bákčasiid, dagahii dan ahte son dál unnán muitá jure justa dan áiggis. 

– Muhto dađistaga go munnje morfiidnamearit unno, de fertejin ráhkkanit čilgehussii 
ođđa dávdda birra mas in lean ovdal oppa gullange. Dieđusge ballájin, go olbmui badjánit 
ollu jurdagat go bahás dávda deaivida. Iežan lagaš fulkkiide mu dávda lei stuorra noađđin. 
Álggos mun logadin veaháš interneahtas, namalassii 11 jagi dás ovdal, ja dalle eai lean nu 
buorit dieđut divššodeami ja buorráneami hárrái – nu ahte danne ledje ollu vuorjašumit 
álgománuid.

Lihkus doaktárat doivo buriid ja movttidahtte, ja Sigmundge dađistaga jáhkkigođii ahte 
dát gul bures manná.

Vuođđoseallaid sirdámuš ja isoláhtta
Oanehis áiggi dan maŋŋá go Sigmund lei ožžon diehtit mii dávddaid sus lea, de álge su 
divššodit seallamirkkuiguin, ja son farga buorránišgođii. Čuovvovaš vahkuid geasi miehtá 
son jođašii buohcceviesus ovdan ruoktot. Doaktáriid áigumuš lei čađahit sus autologa 
vuođđoseallasirddašeami, ja danne lei sidjiide dehálaš sus eastadit vulššiid čuožžileami 
ovdalgo ledje geargan sus viežžat vuođđoseallaid. Muhtun váttisvuođat goit čuožžiledje, ee. 
iđii su gassačoallái buogu, ja loahpas sii danne fertejedje váldit su buohccevissui ja das su 
divššodit garra antibiotihkameriin máŋga váhku dasságo sáhtte sus viežžat vuođđoseallaid.

– Borgemánu loahpageahčen sii bidje munnje allamearat seallamirkko, ja dasto sirde 
munnje fas iežan vuođđoseallaid. Mus ii lean oppanassiige immunasuodjalus ja velohad­
den máŋga váhku isoláhtas Fredrikstad gávpoga buohcceviesus. Nu mo sii divššodedje mu 
lihkostuvai, ja dan rájis mus lea rievtti mielde leamaš aivve ovdáneapmi.

Son muittaša dan divššodeami buriid dovdduiguin
Dan botta go Sigmund buozai, de dáhpáhuvai čielgeváibasa geažil sutnje doddjojupmi dasa, 
ja son geahppánii 30 kilo.

– Earret dán dáhpáhusa, de in leat olus gillán givssiid. Álggos mun fuomášin alddán 
veaháš muittohisvuođa divššodeami maŋŋá, go muhtun sánit eai šat badjánan muitui, 
muhto dátge lea buorránan.

Odne Sigmund eallá buori eallima. Jahkebeale maŋŋá, go lei divššodeamis beassan, 
de álggii hárjehallat návccaidis buoridit, ja nu lea joatkán dan rájis. Juohke vahku diibmu 
dasa gollá, jagi miehtá. Muđuid son bisuha iežas rupmaša veaju doaimmaiguin main 
so ortnegis doallá viesu ja gilvvagárddi. Son lea maid leamaš doaibmi seammadávddat 
olmmoš varraborasdávddaid searvvis máŋga jagi, ja dan oktavuođas sus leat leamaš máŋga 
sártnodeami eará varraborasdávdda divššohasaiguin. Son muittaša buriid dovdduiguin dan 
áiggi go doaktárat su divššodedje.

– Sis lei jáhkkemeahttun buorre divššodeapmi munnje, ja dat lei vel buorre vásáhus 
munnje beassat oahpásmuvvat borasdávddaid buot čeahpes divššodeaddjiide sihke Oslo ja 
Fredrikstad gávpogiin – bessen deaivvadit ollu buriid olbmuiguin!

Varraborasdávddaid searvi
Borasdávddaid searvi lea riikkaviidosaš orgnaisašuvdna daid olbmuid várás geain lea dahje 
lea leamaš varraborasdávddaide gullevaš dávda, ja sin lagaš fulkkiidge várás.

Min váldoulbmil lea veahkehit iežamet lahtuid vásihit buori eallima. 
Mii viggat beroštahtti doaimmaideametguin váikkuhit eiseválddiide ja dearvvasvuođa 
ásahusaide, ja gilvit servodahkii dieđuid sihke varraborasdávddaid ja varraborasdávddaid 
searvvi doaimmaid birra. Mii almmuhit dieđuid miellahtuidasamet ja earáide dutkamušaid  
ja ođđa divššodanvugiid ovdaneami birra, ja mii doaimmahit dieđuid miellahtuidasamet, 
erenoamážit “I margen” nammasaš bláđi hámis. Maiddái neahttasiiddut ja sosiála dieđi­
hangaskaomitge leat dehálaččat min doaimmaide. Mii leat dasto vel varraborasdávddaid 
buohcci olbmuide doarjjan, ja dan doaimmas mii jođihit olbmo gaskavuođaid sin várás 
geain lea dahje lea leamaš varraborasdávddaide gullevaš gillámušat – ja vel sin lagaš  
fulkkiid várasge.

Jahkásaččat mii lágidit máŋga seminára main fáddán leat varraborasdávddaide gullevaš 
dávdamearkkat. Dat leat sihke miellahtuideamet várás geat gullet dakkár joavkkuide main 
leat ollu dávdamearkkaid gillájeaddjit, ja vel singe várás geat gillájit hárvvit dávdamearkkaid.

Eanet dievas dieđut min ja seammadávddat olbmuid bálvalusa birra don gávnnat min 
neahttasiidduin.

Ovttas mii leat gievrrabut – dieđit iežat lahttun Varraborasdávddaid searvái 

dás: www.blodkreftforeningen.no 

Váldde midjiide oktavuođa:

Čállingotti e-poasta: post@blodkreftforeningen.no 

Čálligotti telefovdna: 97 62 75 11  
– telefovdnii lea vástideaddji vuossárggas bearjadahkii, dii. 09.00-15.00

Seammadávddat olbmo telefovdna: 94 85 11 11  
– telefovdnii lea vástideaddji vuossárggaid, dii. 13.00-15.00, ja duorastagaid, dii. 18.00-20.00

Seammadávddat olbmo e-poasta: likeperson@blodkreftforeningen.no

Divššohasa iežas mearkkašumit



Dán gihppaga sisdoalu doallevašvuođa lea Anders Waage dárkkistan, guhte 
lea NTNU professor emeritus ja St Olavs Hospital bajimus doavttir. 

2025

Takeda, Myeloma Patients Europe, Novartis, AbbVie, Celgene ja Amgen Oncology leat 
dorjon dán gihppaga ráhkadeami

Loga min neahttasiiddu ja facebook’a almmuhan áigeguovdilis dieđuid,  

dieđihan kursafálaldagaid ja oktavuođaváldindieđuid jna.

